
			Reunido na Biblioteca Pública Ánxel Casal de Santiago de Compostela, o 14 de xaneiro de 2019, o xurado da sétima edición do Premio de Poesía Manuel Lueiro Rey, constituído por Luís Cochón (en calidade de presidente) e os vogais María Lado, Mercedes Queixas, Luís Valle e Armando Requeixo, ademais de por Carme Carreiro Montero (en calidade de secretaria con voz e sen voto), acordou conceder o premio por maioría á obra titulada Fornelos & Fornelos: terceira fundación, que resultou ser da autoría de Xerardo Quintiá.

		

	
		
			«Alí, entre aqueles troncos,
brilla máis o sol e todo é igual
á alameda do encoro de Tsárskoie Seló».

		

	
		
			
Poemas sobre un mundo
constituído con teselas
de quita e pon, enlatadas

			(primeira parte)

		

	
		
			Ademais da luz

			LEMBRO (ademais da luz)

			OUTRAS SUBSTANCIAS, OUTROS

			MATICES, OUTROS SENTIDOS.

			(ademais da luz) NON SÓ O CANTO

			DO MERLO ENTRE AS PÓLAS DO VELLO

			SABUGO; SENÓN A MAN ERGUIDA INDICANDO

			A PROCEDENCIA, O LUGAR EXACTO

			DAQUELA LEDICIA INSTANTÁNEA

			DAQUELA MÚSICA ARDENDO

			ONDE A MORTE maduraba

			A SÚA CONDICIÓN.

		

	
		
			Reencontro

			Alí estaba meu pai.

			Xurdido do seu ámbito sen forma

			para chirlar na cerna da mañá cerúlea.

			Entre as árbores sagradas da mente, imposibles

			e desmedidas, escoitábase a harmonía do seu trilo.

			Despois, calmou tal garular no punto exacto

			baixo o sol que lapeaba sobre nós

			e sobre as ruínas do lugar

			para sempre amado.

			De fondo, un telúrico misterio polinizaba

			o noso reencontro. El estaba vivo como paxaro.

			Eu como home que verdadeiramente amaba

			as palabras da Historia e da Razón.

			Nada fora previsto, así que nada acontecía

			en función do que o acordo nos achegase.

			Eramos ceibes. Eramos puros.

			Meu pai aviventou as ás

			e o sol relustrou nas súas plumas

			mouras coma o acibeche. Eu alonguei a man

			e entregueille a miña loa: un anel encarnado

			que se retorcía vivamente

			entre os meus dedos

			afeitos á terra

			ao humus

			á auga

			á neve

			á cinsa.

			Garulou máis que nunca

			e o seu rechouchío pairou

			sobre aquel FORNELOS ambarino 

			convertido en milleiral / sobre a fonte

			e sobre os xuncos como unha beizón que a todo

			lle concedía un sentido novo: xermolado 

			non da Filosofía; senón do puro

			plectro apousentador

			de días e folgos.

			
				
					
					
				
				
					
							
							Así fomos

						
							
							pai e fillo.

						
					

					
							
							Así fomos

						
							
							paxaro e home.

						
					

				
			

		

	
		
			Sons

			Da vella casa emanan voces veladas

			ecos inseridos / como p. ex. o gotexo

			da choiva encol do tellado, ou o grallar

			dos corvos, ou a cántiga de quen asubiaba

			entre a mera e a barbaña. Sons que tinguilean

			durante un pensamento efémero / namentres

			o poeta repara na súa existenciamundana.

			Así, o lembrado transfórmase en corpo de luz

			en metáforaque de improviso

			dá senso e corusca. E as voces dos amados

			xorden do ámbar e fican penduradas

			no ar. E un escoita sen esperanza

			de atopar significado algún

			naquilo que pronuncian

			pois élle dabondo o simple son, o seu timbre

			a súa evidencia acústica proxectándose

			dende unha señardade limpa e desmesurada.

		

	
		
			Negra sombra / remake

			Por riba de min, a negra sombra

			que me asombra pendura

			sobre as continxencias da mente.

			Véxoa no emprazamento agrisado

			–alén do forno e contra a corredoira

			da Ponte Fecella– que rodea a existencia

			deste emprazamento rural ao que lle foi

			concedida unha nova singularidade.

			Semella agardar por min, aí, no máis alto

			do alto / dende onde ondea arroxando

			cavilares a grande escala que suxiren

			unha procrastinación interior.

			É lagarcío o seu eido

			e así se estende polo ceo do ceo.

			Abertamente, na multiplicidade 

			do que a tal hora sinto.

			O seu contorno adquire unha tonalidade

			de chumbo e o que aparece nas súas ourelas

			é unha omisión da luz que non penetra tal densidade.

			É activa, polo tanto, a negra sombra

			que aquí me asombra. E ten o poder de aflixirme

			metafisicamente, levándome a un estado

			de estar sen-estar-en-min / afastado

			da cousa que son mentres a tarde 

			se esfaragulla na inercia

			de quen por ela ansía camiñar.

